
Diffiniad
· Mae creadigrwydd yn cyfeirio at allu pobl i feddwl yn wahanol a ffres; i feddwl am atebion i broblemau sy’n ymddangos yn amhosibl; i edrych ar sefyllfaoedd o safbwyntiau amrywiol; i gwblhau tasgau yn fwy effeithiol ac yn fwy safonol; i greu systemau arloesol.
· Mae creadigrwydd hefyd yn cyfeirio at ddefnyddio’r doniau creadigol (fel sydd wedi eu crybwyll uchod) i lunio gweithiau, lluniau, cerfluniau, cerddoriaeth, dawnsfeydd a llenyddiaeth. 

· Mae creadigrwydd yn gofyn yn aml am integreiddio byd y teimladau â byd y meddwl.  Mae gwaith creadigol gwych yn aml yn gyfuniad o emosiwn a deallusrwydd; y pen a’r galon. 

· Mae’r gallu i ddefnyddio’r dychymyg, meddwl yn greadigol ac effeithiol yn ddefnyddiol mewn llawer maes.  Mae’n aml yn cyfeirio at allu pobl i dorri tir ffres.  Beth yw’r ffordd orau i blentyn dall dderbyn addysg?  Sut mae sicrhau bod ffatri yn cynhyrchu nwyddau yn effeithiol?  Sut mae procio ymennydd darllenwyr?  Sut mae cael cyfrifiaduron i gysylltu â’i gilydd?  Sut mae mynd heibio pob gwrthwynebydd a chicio’r bêl i’r gôl?
· Rhaid meddwl yn greadigol, yn wahanol, ffres a newydd am atebion i nifer o gwestiynau mewn llawer maes, nid yn unig ym maes y celfyddydau. 
· Daw’r gair creadigrwydd/creadigol o’r un gwraidd sef y gallu i greu.  O safbwynt Cristnogol dim ond Duw sy’n gallu creu rhywbeth o ddim e.e. y byd a’i holl greaduriaid (Gen.1:1).  Yn y Beibl mae elfen wyrthiol a dirgel yn perthyn i greadigrwydd Duw.  Mae Duw yn gallu gwneud pethau newydd, na welwyd eu tebyg o’r blaen (Ex.34:10).

· Cred y Cristion ydy bod creadigrwydd yn dod o Dduw. Gan fod pobl wedi eu creu ar lun a delw Duw mae ynddynt ddoniau creadigol.  Defnyddiodd Adda ei greadigrwydd a’i ddychymyg i enwi’r holl anifeiliaid (Gen.2:19). 

Beth sy’n gwneud pobl yn greadigol?
· O safbwynt Cristnogol gwelwn fod Duw yn Dduw creadigol (y jiráff, yr ystlum, y coelacanth, rhosod, ayyb ). Mae ysbrydoliaeth allanol yn gallu annog pobl i fod yn greadigol.
· Mae yna hefyd amrywiaeth eang a digonedd o ddefnyddiau amrywiol i alluogi pobl i fod yn greadigol.

· Oherwydd ein bod yn bobl wedi cael doniau gan Dduw.
· Yn yr HD mae hanes am ddyn yn cael ei alw i fod yn bennaeth gwaith creadigol. Mae ganddo’r cymwysterau, y doethineb, y ddealltwriaeth, y wybodaeth a phob dawn greadigol i’w alluogi i wneud y gwaith.  Felly gall fod tair elfen o fewn creadigrwydd.

(1) Anogaeth o’r tu allan i’r hunan. Mae pobl eraill yn gallu gweld a chydnabod bod talent, dychymyg neu ddawn arbennig gan rywun arall – rhywbeth sy’n anghyffredin a phrin (Ex.35:30).
(2) Mae cymwysterau arbennig gan rai unigolion: maent yn gallu gweld y cynllun cyfan, meddwl yn wreiddiol, y doethineb i weld beth sydd angen, ac i feddwl yn arloesol.  Maent yn ddeallus.  Maent yn gallu gweld y ffordd ymlaen, a datrys problemau (Ex.35:31-32).
(3) Maent wedi meistroli sgiliau arbennig.  Yn deall technegau ac yn gweithio yn effeithiol (Ex.35:33,35).

Testunau Trafod
1. Rhestrwch rai pobl fyddech chi’n ystyried yn greadigol. Beth yw eu doniau a’u sgiliau?
2. Oes posib mesur creadigrwydd?  Ydy DaVinci yn fwy creadigol na Mozart?  Ydy Bill Gates yn fwy creadigol na’r ddau?

3. Mae’n bosib defnyddio doniau creadigol er daioni ac er drygioni. Allwch chi feddwl am esiamplau?

Creadigrwydd

Noddwyd gan Ebeneser, Caerdydd (Cynllun Agape)

